
Kechiba Tsüngrem nem TENÜNGSANG 
agütsütsüla?

Tsüngrem dang PELAR ta ashitsüba ya meimchir 
mapa, kechiyong ajak Pa nungi lir. Pa tesüngmangtsü 
mapa asoshi, Pa temoatsütem asoshi, Pai kümzükba 
asoshi, Pai anükba asoshi...ano aika lir. T. Ken 136:3 
nung “Oh kiburtem madak Kibuba nem tenüngsang 
agüjang. Kechiyong pa temeim yimlibilem teti 
alir.” Yakob 1:17 nung “Sempet tajung ajak aser 
tabensaba ajak temaba nungi lir, aser tesangwatem 
Tebu, shiba melenshiba aser meyipshiba akhüm 
mali, pa nungi item ajak lir.” 

T. Ken 100:4 “Tenüngsang agi pa 
süngkhümi iang, aser pa talidaki sanga iang. Pa 
nem tenüngsang agüjang, aser pa nüng moajang.” 
Ibai meimchirtemi Tsüngremer ozüngi melaba 
nung tashi angaba mapa ka lir.

Taküm May ita tatemlen ozü kibong kenü 
yongi tang kidang alir ajak hospitalized asütsüsa 
aküm. Temulungjang nung tasüngdangba aika 
arudang mapang kabo temulung tila akümtsüsa 
tetendangba aru. Saka kodang ozü kibongi 

Tsüngrem nem tenüngsang agütsütsü tenzük, 
idangji Tsüngremer taochi tali ozü kibong dangi 
aru. Iba tia ajanga Tsüngremer taneptsüba tashi tali 
jangjaa akümer. 

Tenüngsang agütsüba ya temoatsü mesüra 
tepela nung tang inyaktsüba mapa ka masü. 
Tamajungba tia nunga asen tamang Tsüngrem 
dak tashi ita ayutsübaji Tenüngsang agütsüba yagi 
tuluka abensatsür. Iba yagi Tanela Temeshi asen 
mulungjang nungi jena meyoker. Asen jembiba 
dang nungi tensa tia tamajung ajurudang mapa 
küma inyaktsübajisa kanga tasakba lir. Rom 8:28  
“Aser Tsüngrem meimertem shirnok pai mulungba 
ama ja-a lir, parnok tsüngdang mapa ajak külemi 
tajung asoshi inyakteper ta asenoki metet.”

Anungji asenok mulungjang ajak agi, asen 
akaba nungi tenlaba agi, asen sempet agi, aser 
asen mapa ajanga züsentetba nungi  Kibuba dang 
tenüngsang agütsütsü merangdi aser aji Pa külemba 
nung shilem tajung agir asütsü. Tia ajak nung Pa 
nem tenüngsang agütsüdi.

Editorial
Talimeren

K. Wati Jamir, Field Director

Idu Mishmi Mission Field Osang
Tsüngrem temeim salem amangbapur ajak dangi 

Idu Mishmi Field ajanga lemsateper. Tsüngremer 
leniba aküm nung inyaka aruba yamai lemsateper:

1. Doulos Theological College Visitation
March 26-31 tashi Doulos Theological College 
students parnok 16, lecturer Moasosang-i anir asen 
field-i arua arogo 7 tashi nung kiboksem asü aser 
Tsüngrem O ajanga nüburtem ayongzüka liasü.

2. Youth Camp 
May 9-11, Youth Camp asen Mission Compound 
nung kaa liasü.
Omen: Ne Teyanglur Bilemtetang (Remember Your 
Creator). Iba omen nungi Tongti O jembir aseni 
BD züngdaktsüba:

• Mr. Amuta Mega – Mission Coordinator
• Miss Masi Migri – Women Evangelist
• Miss Chipi Elapra – Youth Evangelist 

Par asem-i tensa aser lanurtem apet lai O nungi 
tejangja tesayuba agüja iba sentong temoatsü nung 
kaogo. Arogo ti (8) nungi lanurtem ajak agi Eighty 
Six (86) arua mongogo. 

3. DABA Theological Students Practical
May 9-14, DABA chir theological students parnok 10 
tashi arua item sentongtem nung shilem agia liasü:
Youth Camp, 9-11: ken, taküm kuli, ken sayuba 
aser recreation ajanga lanurtem ajüngmosoa kanga 
dang temoatsü süa agia liasü.
May 12, Mothers’ Day: Arogo 5 tashi nung shilem 
agia liasü.
May 13-14: Arogo 4 tashi semdanga Home Visitation 
aser sarasadem agüja sentong tajung agia liasü.
4. Children Rally Sentong
May 27 Children Rally sentong Maselo arogo nung 
agia liasü. Tanur küm 5 nungi 12 tashi parnok 39 

tashi arua temoatsü süa mongogo. Tesayurtem aser 
lenirtem:

• Mr. Amuta Mega – Mission Coordinator
• Miss Masi Migi – Women Evangelist
• Miss Chipi Elapra – Youth Evangelist
• Mr. Nehru Umpo – Youth Worker

Tanur den apet sentong yamai agia liasü: Bible 
Memory and Recitation, Story Telling, Singing and 
Dancing, Games and Creative Activities.
House 3: David, Joseph aser Samuel.
House wise aser individual competition liasü, aser 
takok angur nem sempet agüja liasü.

5. Anzoru Hostel Warden Sentiakum Installation 
Mapang talang ka 
nungi Tsungrem 
dang sarasadema 
aruba, tetemsü 
nübu tajung ka 
aseni lapoka aliba 
Anzoru Hostel 
nung Warden asütsü, Mr. Sentiakum Yaden, 2nd June 
2019 nü Roing Idu Baptist Church, nung Installation 
agiogo. Tsüraburi kecha tarendak makai mulungsoa 
techir anir arua tenla süa tenzükdaktsütsü tamang 
telungjem aser tangatet tulu nüburtem den kuli süa 
anioktsübaji asen arogopur asoshi tatishitsü tulu 
aser yangi aliba nübur atema kanga dang temoatsü. 
Sentiakum Hostel Warden mapa dang masü, saka 
ken sayuba nunga shilem agidaktsütsü. Pa taküm 
aser mapatem asoshi maneni sarasadem nung 
yaritsü amangbapur ajak ayongzüker.
6. Micro-Economic Self Reliance Project
M i c r o - E c o n o m i c 
S e l f - R e l i a n c e 
Project atema 
aseni ali Rukmo 
area nung alitsüba 
nung Boundary 
Demarcation atema arogo ajak nungi sen donate 
süa Rs. 60, 000 tashi endoka JCB ajanga yamai 
yanglua ayur:  Depth - 4 ft.; Breadth - 3 ft.

Pokyimtoshi Aier, Field Director

P lain Karbi Mission Field Osang
Maneni Plain Karbi nung amangbapurtem ajaki 

iba osang kaket azüngertem ajak dangi Yisu 
temeim salem tulu abener. Tsüngremer taochi nung 
Pa wadang inyakba osang tatsü agi lemsateper.

1. 11th-15th April, 2019 Klengbeygaon nung 
asentenshi agitsü atema jeli sentong agi aser iba 
mapang lumia sarasademba, kiboksem, ken sayuba 
aser ano Bible study agia liasü.
2. Plain Karbi nung Good Friday aser Easter Sunday 
kanga dang takok ngua mongogo. Iba mapang Mr. 
Imti aser Mrs. Atula H/Ms tenati arogo ana Topisang 
aser Amgurisang nung item sentong kanga tang 
temoatsü nung mongogo. Osang zülura Kapitoli 
nung aser Rongtheang nung item sentong agi.

3. 24th-26th April TTI incharge Mr. Neleswar den 
Timothy tem alidak arogo ajak dangi ao aser parnok 
inyakba asüngdanga ao, ano tajungba inyaktsü tasa 
aser shisatsü agütsü.

4. 26th April Guwahati base Youth With A Mission 
(YWAM) nungi 
parnok pongu (tetsür 
ana aser tebur asem) 
Plain Karbi Mission 
field-i arua anogo 
metsür pezü (24) 
tashi among, parnok 
den Champa Kropi 
Youth worker guide 
ama yok. Parnoki 
arogo pezü tashi 

nung kanga tang meranga mapa tulu inyak, arogo ka 
nungbo tenokdangbaa ajuru saka parnoki kanga tang 
tasü ita inyaker 20th May Nagaon District Baptist 
Association (NDBA) ten hopta ana inyaktsü ao.

5. 28th April nü 
Klengbeygaon nung 
Hindu nunger par 
asem, tetsür ana aser 
tebor ka ta tzüsentsü.

6. 9th-12th 
May DABA 
T h e o l o g i c a l 
s t u d e n t s 
arua among. 
Iba mapang 
nung parnoki 
a n e p d a n g 
PKMES nung 
chapel aser 
aonung hostel tekülem agi. Ano iba den Pokaigaon 
nung lanurtem den sentong tajunga agia lanurtem 
ajungshi. Item dak alaker ojalatem anogo nung 
Ahutoli aser Pokaigaon item arogo ana lemer 
Tsüngrem O jembi.

7. 24th-25th May Plain Karbi nung arogo ajak nungi 
senteper 6 tenzüker orientation sentong aka aser 
parnok ajak agi lir pongu (45) aten. Iba sentong 
agiba sülen ano 26th May PBC mission sentong 
‘Tensa dak apet arogo mission’ onük nung ajemeter 
among, item sentong anaprongla nung O jembir 
Mr. Temsü Jamir, Pastor Aoyimti Baptist Arogo 
(ABA) liasü.

8. Ano maneni PK nung sannükertem fasting 
sentong agidagi, 28th April Rongtheang nung aser 
5th May Rongtera nung agiogo. 

Item sentongtem dak alaker ano mapangshia 
arogo balala semdanga Tsüngrem O nungi 
arogopurtem ajungshia liasü.

Taruba osang kaket nung ano maneni 
lemsateptsü sarasadema tanü osang yangi atemer. 
Iba osang azüngertem ajak ano maneni moajangma.

Temsütola, Headmistress

PKMES ajanga amangbapurtem ajak dangi 
Tsüngrem temeim salem abener. PKMES osang 

tatsü agi yamai lemsateper.
1. Tesayur tasen

1. Miss Sashirenla T (Aonokpu), 
Signal Fellowship nungi Maths 
tesayur ka ama February ita nungi 
join süogo. 

2. Miss Sapna Timungpi, la ya 
Pokaigaon Baptist Arogo nungi 
lir. La ya asen School nungi 2012 
küm class 10 passed sür 2018 küm 
BA (history) renemer taküm küm 

March ita nungi school nung tesayur 
ka ama join süogo.

2. HSLC Result 2019 (11th Batch) 
Taküm küm student 8 agütsüba nung 7-i takok 
tajung nguogo.

1st Division 1 Student 

2nd Division 3 Students (History nung 
letter: 1 Student)

3rd Division 3 Students 

3. Theatre In Education (TIE)
24th – 26th May, Tie (Theatre In Education) sentong 
nung Tesayur ajaki shilem tajung agia liasü. Iba 
sentong nung resource person Mr. Kilang Imsong 
arua shilem agia liasü. 
4. Career Guidance & Counselling Sentong
31st May 2019 anogo nü class VIII – X career 
guidance and counselling sentong kanga dang junga 
agia liasü. Iba sentong nung resource person Mrs. 
Priyankoo Kashyap Das (Teacher & faculty adviser 
for career dept.) La ya Global Career Counsellor 
of California and Los Angeles University nungi lir.
5. Hostel Warden aser Matron Tasen 
i) Mr. Sangnetshang 
(Mangmetong), Sümedem 
Fellowship nungi 1st June nungi 
hostel warden mapa nung join 
süogo.
ii) Miss Temjenmongla (Longsa), 
Sümedem Fellowship nungi 1st 
June nungi hostel matron mapa 
nung join süogo.

P lain Karbi Mission English School Osang

Moamongla Aier, Asso. Pastor (W)

1.	 4th May 2019, Women Ministry ajanga HIV tashidak agi meneper alirtem asoshi One day Spiritual 
Retreat, “Rekindle the Spirit” omen nung ajemdaker Rev. C. Teyong Kichu ajanga parnok den 
Session ana tashi nung lemsatepa liasü. Parnok ajak agi nisung tenem (50) tashi arua liasü. Maneni 
Arogopur ajaki parnok taküm, Kibong asoshi sarasadem nung bilemtetdi.

2.	 ABAM Women Ministry ajanga Tetsürtem training DABA Main Church nung 25th & 26th May 2019 
nung agia liasü. “Tsüngrem Nükjidong 
nung Tetsür” omen nung ajemdaker Mrs. 
Alemla Mozer, ABAM, Women Ministry, 
Impur aser Mrs. Alila Pongen, VTPC 
Supervisor, ABAM, Women Ministry, 
tenati session pezü (4) tashi lemsar 
tetsütem noklang pongu (500) shi dena 
temoatsü ngua agiba osang lemsateper.

Women Ministry Osang


